
Acord de la Mesa del Parlament pel qual s’aprova la versió en occità (aranès) de la Llei 7/2022, del 12 de maig, de modificació de la Llei 1/2003, d’universitats de Catalunya (202-00035/12).
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 14 de juny de 2022 ha aprovat la versió en occità, en varietat aranesa, de la Llei 7/2022, del 12 de maig, de modificació de la Llei 1/2003, d’universitats de Catalunya (202-00035/12), aprovada pel Ple del Parlament en la sessió tinguda el dia 27 d’abril de 2022 i publicada en el Butlletí Oficial del Parlament de Catalunya número 305, del 11 de maig de 2022, i en el Diari Oficial de la Generalitat de Catalunya número 8668, del 16 de maig de 2022, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
[bookmark: _GoBack]Palau del Parlament, 28 de juny de 2022
La secretària segona	La presidenta
Aurora Madaula i Giménez	Laura Borràs i Castanyer


Lei 7/2022, deth 12 de mai, de modificacion dera Lei 1/2003, d'universitats de Catalonha
Preambul
Er ensenhament universitari a era consideracion de servici entath ben public e, coma tau, deven ua responsabilitat dera Administracion. Aguest servici non lo prèste dirèctament, mès qu'ac hè, coma pertòque as besonhs der encastre, per miei des universitats, que son institucions publiques autonòmes e, donques, an d'auer assegurada era sua autonomia financèra mejançant era combinacion d’un sistèma de finançament adequat e d’uns ingrèssi entara prestacion deth servici. Sonque en Euròpa, era relacion entre andús compausants ei fòrça diuèrsa, e n’ei fòrça mès a escala globau. Ena Euròpa occidentau, qu'ei er entorn socioeconomic mès propèr a Catalonha, es extrems se placen ena gratuïtat aplicada en bèri païsi nordics e en ua taxa propèra ath còst reau des estudis en Anglatèrra. Eth Reiaume Unit ei un cas de coexisténcia d'andús extrems laguens d’un sistèma comun, pr’amor que, mentre qu'Anglatèrra a eth prètz public mès elevat dera Euròpa occidentau, Escòcia a optat pera plea gratuïtat der ensenhament universitari. Des d’aguesta perspectiva, era adopcion d’un prètz respon essenciaument ara disponibilitat de recorsi publics e ath modèl sociau. En tot cas, eth modèl de prètzi universitaris majoritari en aguesti païsi dera Euròpa occidentau ei eth d’adopcion d’un prètz o ua taxa unics de matricula universitària. 
Eth papèr centrau qu'a er ensenhament universitari ena estrategia de desvolopament de toti es païsi auançadi hè que, per justícia sociau e tanben per eficiéncia sociau, sigue imprescindible de garantir es nivèus mès elevadi d’equitat en accès ara universitat. Aguest garantiment cònste de diuèrsi compausants, que tostemp an d'auer presenta era identificacion d’ua situacion economica desfavorida damb relacion ara mejana deth país.
Un des principaus obstacles entà arténher era nomentada equitat son es dificultats socioeconomiques que se dan enes etapes prealables as estudis universitaris. Per aquerò, tota iniciativa que promòigue mesures entà combàter aguest tipe de situacions, coma era fixacion de prètzi publics basadi ena tarifacion sociau, a de tier en compde es recorsi que s’an de destinar entà assegurar era equitat en accès.
Eth sistèma estatau de bèques de regim generau garantís eth dret ara matricula gratuïta entàs ciutadans damb ingrèssi per dejós des lindaus establidi, comuns a tot er Estat. Aguest sistèma ei positiu, mès fòrça limitat, tant en estenduda, pr’amor qu’es lindaus de praubesa ena societat catalana son superiors ara mejana espanhòla, de manèra que ciutadans de Catalonha qu'an dificultats economiques pòden non èster corbidi peth dret ara bèca de regim generau pr'amor que se tròben en nivèus de renda superiors as lindaus, coma tanben en intensitat, peth hèt que non corbís adequadament eth còst d’oportunitat, damb ues bèques salari insufisentes quan es ciutadans an d’optar per deishar un trabalh qu'an de besonh entà poder corsar estudis universitaris. 
Mentre se mantengue era referéncia espanhòla ena fixacion des lindaus entar accès ara bèca de regim generau e ara bèca salari, calerà mantier reduccions de prètzi e ajudes especifics entath segment de poblacion damb ingrèssi per dessús des lindaus de regim generau, mès que son baishi en contèxte catalan.
Aguesta lei modifique diuèrsi articles dera Lei 1/2003, deth 19 de hereuèr, d’universitats de Catalonha, entà pr’amor de recuélher mès clarament eth dret ar ensenhament universitari e ara igualtat d’oportunitats, e encomane ath Govèrn d’articular mesures que hèsquen mès accessibles es despenes de residéncia, minjador e transpòrt. Ath delà, indique qu'es prètzi publics des servicis academics universitaris an de seguir un modèl de tarifacion sociau, damb reduccions enes trams de renda mès baishi que siguen superiors as lindaus des bèques de regim generau, e establís qu'es prètzi publics des servicis academics universitaris s'an de redusir, de manèra progressiva, pendent es tres exercicis economics següents ara aprobacion dera Lei. 
Article 1. Modificacion der article 4 dera Lei 1/2003
Se hig ua letra, era j, ar article 4 dera Lei 1/2003, deth 19 de hereuèr, d'universitats de Catalonha, damb eth tèxte següent:
«j) Era contribucion ara reduccion des desigualtats sociaus e culturaus e ara obtencion dera igualtat entre es òmes e es hemnes, en tot facilitar a totes es persones damb volontat e capacitat er accès ara formacion universitària reglada e ara formacion professionau permanenta.»
Article 2. Addicion d’un article ara Lei 1/2003
Se hig un article, eth 4 bis, ara Lei 1/2003, deth 19 de hereuèr, d'universitats de Catalonha, damb eth tèxte següent: 
«Article 4 bis. Dret ar ensenhament universitari e ara igualtat d’oportunitats
»1. Es persones que complisquen es requisits legaument establidi an dret a estudiar ena universitat, de conformitat damb es critèris qu'establisquen es universitats en marc des sues competéncies. Er accès as diuèrsi ensenhaments e titulacions qu'impartisque era universitat s’establirà en foncion dera programacion generau der ensenhament superior, era demanda sociau de formacion e era pròpria capacitat en çò que hè as installacions e eth professorat. 
»2. Eth Govèrn, entà garantir qu'arrés non demore excludit der accès ath sistèma universitari catalan per rasons economiques, abséncia de libertat, problèmes de salut o discapacitat o quinsevolh auta circonstància, a d'amiar a tèrme eth desplegament normatiu corresponent e impulsar politiques d’igualtat per miei dera aufèrta de bèques, ajudes e credits as estudiants e deth desvolopament d’ua politica destinada a sauvar es barrères sociaus, economiques e geografiques.»
Article 3. Modificacion der article 41 dera Lei 1/2003
Se hig un apartat, er 1 bis, ar article 41 dera Lei 1/2003, deth 19 de hereuèr, d'universitats de Catalonha, damb eth tèxte següent: 
«1 bis. Eth Govèrn a d’articular mesures que hèsquen mès accessibles es despenes de residéncia, minjador e transpòrt.» 
Article 4. Modificacion der article 117 dera Lei 1/2003
1. Se modifique er apartat 3 der article 117 dera Lei 1/2003, deth 19 de hereuèr, d’universitats de Catalonha, que demore redigit dera manèra següenta: 
«3. Correspon ath Govèrn d’aprovar es prètzi publics des ensenhaments que condusissen ara obtencion des títols universitaris oficiaus e es auti drets legaument establidi, en marc des competéncies dera Generalitat.» 
2. Se hig un apartat, eth 3 bis, ar article 117 dera Lei 1/2003, deth 19 de hereuèr, d'universitats de Catalonha, damb eth tèxte següent: 
«3 bis. Es prètzi publics des servicis academics universitaris an de seguir un modèl de tarifacion sociau, damb reduccions enes trams de renda mès baishi que siguen superiors as lindaus des bèques de regim generau.»

Disposicion transitòria. Reduccion des prètzi publics des servicis academics universitaris 

Es prètzi publics des servicis academics universitaris s’an de redusir, de manèra progressiva, pendent es tres exercicis economics següents ara aprobacion d’aguesta lei, enquia arténher un unic prètz enes estudis de grad parièr o inferior ath prètz mès baish des fixadi peth Decrèt 300/2021, deth 29 de junh, peth quau se fixen es prètzi des servicis academics enes universitats publiques de Catalonha e ena Universitat Oberta de Catalunya entath cors 2021-2022, e un unic prètz enes estudis de mastèr parièr o inferior ath 70% deth prètz fixat peth madeish decrèt. Es reduccions annaus que se hèsquen an d’anar acompanhades des recorsi sufisents entà assumir aguesta mesura sense perjudicar era estabilitat pressupostària ne era prestacion deth servici per part des universitats. 
Disposicions finaus
Prumèra. Abilitacion pressupostària
Era afectacion economica qu'eventuaument produsisque aguesta lei sus es pressupòsti dera Generalitat a efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d’aguesta lei. 
Dusau. Desplegament normatiu 
S'autorize ath Govèrn entà que dicte es disposicions de besonh entà desplegar e executar aguesta lei.
Tresau. Entrada en vigor
Aguesta lei entre en vigor ath cap de vint dies d’auer estat publicada en Diari Oficial de la Generalitat de Catalunya.

